
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

Á Á śrī muralīpañcāśat Á Á
kavitājitakallōlikanyakākāntavakṣasē Á
karuṇādiguṇāḍhyāya kamalānidhayē namaḥ Á Á

atha prathamamabhidhānaprakaraṇam

mukundarasanālīlā tvayi kācana kāśatē Á
muralīti tatō nāma nāma tē sādhu vartatē Á Á 1 Á Á

munayō rasikā līnā
mugdhā rasarītipakṣapātācca Á

sarvā mukharā līnā
muralī tvaṃ tēna kīrtitā jagati Á Á 2 Á Á

muraripō radanāmbaralīlayā
murali ! hē ! muralīti nigadyasē Á

mumuhuramba ! tava svaramādhurī -
vaśagatāstata ēva hi gōpikāḥ Á Á 3 Á Á

ādyaṃ bhāgaṃ nāmadhēyē tvadīyē
prāhuḥ prājñā āmṛtaṃ bījamantyam Á

kṣēmyaṃ tēna tvāṃ mukhē sannivēśya
śrīmān kṛṣṇassāmprataṃ gāyatīti Á Á 4 Á Á

ōṣṭhāntassthā ramayasi vibhuṃ līyatē tvayyasau ca
tasmāt sā tvaṃ bhavasi muralī sāmprataṃ tannitāntam Á



śrī muralīpañcāśat

ōṣṭhyaṃ pūrvaṃ bhavati vadanē tē suvarṇaṃ tadētat
rēphō’ntassthastadanu tadanu prēkṣitaṃ līti varṇam Á Á 5 Á Á

murārisaṃlālitagātrayaṣṭiḥ
murālyathēyaṃ muralī kathaṃ vā? Á

murālyabhikhyā muranarmahētuḥ
tanōti vaktuṃ muralītyabhikhyām Á Á 6 Á Á

śrutitrayī yā jagati prasiddhā
varṇatrayīmatra punāti sēyam Á

varṇatrayī tē muralīti sēyaṃ
śrutīranēkāḥ paritaḥ punāti Á Á 7 Á Á

ralayōrabhidēti yaḥ pravādaḥ
vibudhānāṃ kila yaḥ sa ēṣa jātaḥ Á

murarītirudēṣa yanmurāriḥ
muralīti pramudaṃ punarvidhattē Á Á 8 Á Á

mugdhā ramā līnamanā janānāṃ
samakṣataḥ pātumathētarasya Á

bimbādharaṃ nāma paraṃ vidagdhā
muralyabhūt spaṣṭamidaṃ budhānām Á Á 9 Á Á

mugdhā rasyā līlā jātāḥ
gōpastrīṇāṃ nādādyasyāḥ Á

nāmnā saivaṃ jātā mahyāṃ
satyaṃ satyaṃ nānyā rītiḥ Á Á 10 Á Á

mukharadanāmbaralīlā
murasuraripuvairipāṇilīnāyāḥ Á

śrī muralīpañcāśat

muralī “muralī” saṃjñāṃ
mukharayati spaṣṭavarṇasaṅkalitām Á Á 11 Á Á

mudā rasyā līlāḥ kalayati bhavatyā muraripuḥ
mukhāmbhōjē mātā ! radanavasanē līnavapuṣā Á

tathā mugdhākṣīṇāṃ janayati ratē rītimapi yā
tataḥ sā sarvōktā bhavati muralītyēva bhavatī Á Á 12 Á Á

munayō’pi rasēna līnabhāvāḥ
murahanturmukhasaṅgamē tava Á

muralīti tatō hi kīrtitā tvaṃ
mudamasmāsu kuruṣva santatam Á Á 13 Á Á

atha dvitīyaṃ camatkṛtiprakaraṇam

ēkēna cakramitarēṇa karēṇa śaṅkhaṃ
sō’yaṃ vahan yadupatirbhavatīṃ karābhyām Á

bimbādharē’timadhurē vinivēśya mātaḥ !
saṃlālayan murali ! sauti mudaṃ janānām Á Á 14 Á Á

madhurā muralī nitarāṃ
madhurānagarībhavasya paramasya Á

madhurādhārādharagā
madhuraṃ svaraṃ paraṃ prasauti Á Á 15 Á Á

kṛṣṇē gāyati tṛṣṇayā paramayā yātēṣu sarpēṣvadhō
bhargē kēvalavigrahē girisutā nirbhītirāliṅgya tam Á

mātarmē muralīti hē jaya jayētyēvaṃ vadantī muhuḥ
prītyā nṛtyati yat samīkṣya naṭarāḍ lajjāṃ punarvindati Á Á 16 Á Á

www.prapatti.com 3 Sunder Kidāmbi



śrī muralīpañcāśat

randhrēṇa vaṃśō yadi saṃyutassyāt
adhaḥ patēdrandhragaṇaissamētaḥ Á

ārūḍhakṛṣṇānanapaṅkajō’yaṃ
kṛṣṇāśrayāṇāṃ gatirunnataiva Á Á 17 Á Á

kṛṣṇānanāmōdabhujō muralyāḥ
puṣṇāti gānaṃ yamunāvanāni Á

uṣṇāni pāpāni paraṃ kṛtāni
muṣṇāti cāsmanmanasā’mitāni Á Á 18 Á Á

khyātaḥ pañcajanākhyadānavabhavaḥ śrīpāñcajanyaḥ punaḥ
vaktrābjē vinivēśya kampayati yaṃ śatrūn raṇāyāgatān Á

tadvattvāṃ muralīṃ murāsurabhavāṃ manyē’tha mānyāṃ tataḥ
vaktrābjē vinivēśya mōhayati yadgītēna sarvānapi Á Á 19 Á Á

śaṅkhaḥ pumānatigabhīrabhayaṅkarēṇa
śabdēna yaṃ mukharayatyajitassa ēva Á

tvāṃ tu striyaṃ murali ! tēna mukhē nivēśya
saṃlālayan jayati śīdhusudhārasēna Á Á 20 Á Á

śaṅkhaḥ śaraṇyasya parō nu vaṃśaḥ
vaṃśō hi kō vā viśayāvakāśaḥ ? Á

śaṅkhaṃ svakīyē vadanē vidhāya
sō’ntyēna vaṃśasya tanōti śabdam Á Á 21 Á Á

pañcajanāsurahananāt
bhavati yathā pāñcajanyavānīśaḥ Á

murasuraripunāśāt kiṃ
murali ! tvadvān tathā sō’yam Á Á 22 Á Á

kēnārthēna narākṛtirbhujagarāḍ jātō balastē’grajaḥ
jñātaṃ jñātamidaṃ tu vaṃśavadanē tvayyatra jātē vanē Á

gānaṃ sundaratāṃ tanōśca yugapat karṇēna pātuṃ dṛśā
nō cēdēṣa dṛśā śṛṇōti na tadā paśyatyanantō yadi Á Á 23 Á Á

mukundavadanāmbujē murali ! vartasē sādaraṃ
tadīyakaralālitā tadadharaṃ dhayantī mudā Á

sṛjasyapi ca tēna taṃ madanamamba ! vidmō vayaṃ
payōnidhigaṇāvṛtāmabhinavāṃ kṛśāṅgīṃ ramām Á Á 24 Á Á

śrīkṛṣṇacūtādharapallavādaḥ
śrīkṛṣṇalōlēkṣaṇakṛṣṇadēhaḥ Á

śrīkṛṣṇadēhēna bhṛtaḥ parēṇa
śrīkṛṣṇavaṃśaḥ pika ēva kō’pi Á Á 25 Á Á

sadvaṃśaprabhavā pibasyayi paraṃ puṃsaḥ parasyādharaṃ
paśyatsvēva samēṣu kūjasitarāṃ tāraṃ ca rāgōttaram Á

yēnāyaṃ vivaśassamō’pi ca janaḥ puṇyāṃ pavitrāṃ satīṃ
hṛdyāṃ maṅgaladāmavadyarahitāmāstē praśaṃsan sadā Á Á 26 Á Á

“urasi vinihitāhaṃ sā’si mattaḥ priyā tvaṃ
madupari nihitā yadvaṃśi ! vaktrāravindē” Á

“nahi nahi, nihitā’haṃ sā’dharē dēśa ēva
abhava”miti tava lakṣmyā vākyatassādhuvākyam Á Á 27 Á Á

purariputaruṇī yathā’nubhuṅktē
bhujagajabhayadūragā svakāntam Á

bhujagakulapanirvṛtipradā sā
muraripumuralī mudaṃ vidhattām Á Á 28 Á Á

muniḥ kalahakautukī bhuvi nidhāya vīṇāṃ nijām
ahō ! bata ! kimētadityatitarāṃ śiraḥ kampayan Á

mudaśru vinipātayan karatalēna tālānvitaḥ
kramēṇa vivaśāntarō murali ! mūḍhatāṃ vindati Á Á 29 Á Á

“svāmin ! nārada !” “vaṃśahasta ! kimidaṃ?”
“svāminnupēndrō’smyahaṃ

rēkhākarmakṛtē mayā khalu laghur -
daṇḍaḥ paraṃ dhāryatē” Á

“maivaṃ vañcaya māṃ”* “nataṃ kva mahatī”
“bhagnā hi sā” “kēna vā ?”

“vaṃśēnaiva tavē”tyupēndravidhibhū -
munyōrabhūtāṃ girau Á Á 30 Á Á

kāntiḥ kācana kānanē bhagavataḥ kṛṣṇasya yā vistṛtā
sā nīlāmbudhisannibhā vijayatē yasyāṃ yadāsyāmbujē Á

saṃsaktā bhavatī vibhāti muralī satyaṃ sarōjāsanā
satyaṃ sāgarasambhavā ca satataṃ sūtē’tha

nassampadam Á Á 31 Á Á

adharamadhu pibēyaṃ kēvalaṃ līlayāhaṃ
bhagavati ! parayēti prāptavaṃśītanustvam Á

bhagavati kamalasthē ! nāthahastānanākhyē
sthitimiti kamalē ! tvaṃ prāpya bhāsīti manyē Á Á 32 Á Á

muralīdharō’dya dharaṇīdharaḥ purā
puruṣōttamō’tha dharaṇī muralyabhūt Á

radanōddhṛtā hi radanacchadāmṛtaṃ
paripātumēva punarēvamākṛtiḥ Á Á 33 Á Á

muralī dvāravatī tvaṃ
madhurā gītēna tēna kṛṣṇō’yam Á

ubhayīṃ nagarīṃ dhattē
yugapadyuktaṃ hi pāṇiyugalēna Á Á 34 Á Á

dvāravatīnāthō’yaṃ
madhurānāthaśca vāsudēvō yat Á

sthānēna dvāravatīṃ
madhurāṃ gītyā ca lālayatyēvam Á Á 35 Á Á

viśuddhavarṇā nakharaśmijālaiḥ
kṛṣṇā kaṭākṣairadharēṇa raktā Á

muralyatastvaṃ hi viśuddhakṛṣṇa -
rāgaṃ vidhatsē svaratō janānām Á Á 36 Á Á

bimbōṣṭharāgēṇa sarasvatī tvaṃ
kaṭākṣakāntyā ca kalindajātā Á

surasravantī nakharaśmijālaiḥ
mātastrivēṇīva manaḥ punāsi Á Á 37 Á Á

amba ! dvāravatī tvaṃ
dvāravatītyatra kō nu sandēhaḥ? Á

mudrāvṛtāṅgulībhiḥ
vṛtā samudrāvṛtāsi tvam Á Á 38 Á Á

murali ! tulasī sā tvaṃ satyaṃ dhṛtā hariṇā karē
bhavasi lalitā kāntyā kṛṣṇā tadaṅgasamutthayā Á

atha ca nihitā bimbōṣṭhāntassamīpapadē nasaḥ
kimiti madhurā bhōktuṃ ghrātuṃ punaḥpunarīkṣitum Á Á 39 Á Á

svatassuvarṇāmadharābhayā ca
kaṭākṣakāntyā ca vicitravarṇām Á

avarṇagānāṃ muralīṃ murārēḥ
avarṇa ēvāhamihāsmi vaktum Á Á 40 Á Á

atha tṛtīyaṃ saṅkīrṇaprakaraṇam

mumuhurapi ca dēvā mugdhabarhāvataṃsē
munijananutapādē muktagōbṛndanandyē Á

murali ! muditadēhanyastahastādharē tē
murabhidi mucukundasvāntasantōṣahētau Á Á 41 Á Á

muralītaralīkṛtāntaraṅgāḥ
saralā gōpamanōharāyatākṣyaḥ Á

surabhūvanitābhivandanīyāḥ
sarasārdrā vilasanti kānanāntē Á Á 42 Á Á

gōpālaḥ kila kō’pi bhūdharadharaḥ śrīdēvabhūmīruhaḥ
vaṃśō nāma bhavān paraḥ parabhṛtastasyādharaṃ pallavam Á

āsvādyātimanōharaṃ śramaharaṃ sarvōttaraṃ sādaraṃ
śrutyānandakaraṃ svaraṃ sṛjati yattatrāsti kiṃ

vādbhutam? Á Á 43 Á Á

urasi racitavāsā bhāsatē sārasākṣī
sarasijanilayā sā sarvalōkēśvarasya Á

murali ! mukhasarōjē sā’dharaṃ tvaṃ pibantī
karakamaladalābhasvaṅgulīlālitāṅgā Á Á 44 Á Á

racitasukṛtapuñjāt sā’si vaṃśādudītā
karakamalagṛhītā kaṃsakālēna kālē Á

adharamamṛtamāptā sāmprataṃ gāyasi tvaṃ
prathamamamṛtamāptā sāhamasmīti satyam Á Á 45 Á Á

muralī mukhasaṅgatā murārēḥ
karapadmāṅgulipatrapañjarasthā Á

adharānanakāntikarburāgrā
madhurā kā’pi śukī kalasvarēyam Á Á 46 Á Á

vaṃśaḥ kō’pyadharāmṛtaṃ bhagavataḥ kṛṣṇasya bhūyō dhayan
mōdēnāpi madēna hanta mahatā gānaṃ vidhattē vanē Á

yēnēmā vivaśā striyō vrajabhuvō muñcanti gēhān patīn
hastādvastugaṇaṃ navaṃ nayanayōrānandabāṣpaṃ

param Á Á 47 Á Á

vaṃśaṃ karē’pyadharabimbaphalē’pi tanvan
vaṃśaṃ yadōrvrajabhuvāṃ ca vibhūṣayan san Á

kaṃsaṃ ca mallamapi hanta ! nayan tamantaṃ
kaṃ sammataṃ diśatu sattvaguṇōttarāṇām Á Á 48 Á Á

adharamadhu pibantī mādhavasyāmba ! sā tvaṃ
madhuramatha kirantī susvaraṃ rāgapūrṇam Á

vivaśamiva nayantī karṇabṛndaṃ janānāṃ
murali ! kimapi hṛdyaṃ krīḍanaṃ saṃvidhatsē Á Á 49 Á Á

murali ! muraharāsyē mugdhabimbōṣṭhamadhyē
kimapi madhu dhayantī tacca gēyaṃ vidhāya Á

gahanagaganadēśē kṛṣṇakāntyā samētya
kirasi rasamudāraṃ karṇapīyūṣasāram Á Á 50 Á Á

adharamadhu dhayantīmañjanābhasya vaṃśīm
amṛtamiva duhānāmantaraṅgē śrutīnām Á

akhilamapi nayantīmasvatantraṃ janaugham
aviratamahamambāmantaraṅgē karōmi Á Á 51 Á Á

bimbōṣṭhē vinivēśitaḥ karasarassañjātapatrāṅgulī -
jālairlālitavigrahō bahumukhairāsvādayan tadrasam Á

śrutyānandavidhāyinīṃ madhumayīṃ paṅktiṃ svarāṇāṃ sṛjan
vaṃśaḥ kēśiniṣūdanasya diśatu śrēyāṃsi bhūyāṃsi naḥ Á Á 52 Á Á

vēṇurgāyati gōpanāthavadanē karṇāmitānandadaḥ
sthāṇurnṛtyati tatra yēna vijayō vikhyātimān vardhatē Á

rēṇuḥ pādatalāt prabhō rasanayā dhēnōrayaṃ pīyatē
sō’ṇurbāṣpajalaṃ kramēṇa samabhūdātmā’pi bhūyō

mama Á Á 53 Á Á

adharamadhivasantīmambujākṣasya śaurēḥ
anupamasuṣamābhirlālitāmaṅgulībhiḥ Á

amṛtamiva vamantīmantaraṅgē śrutīnām
ayi ! murali ! sadā tvāṃ bhāvayē bhavyamūrtim Á Á 54 Á Á

atha caturthaṃ phalaprakaraṇam

śākhānāmupari sthitō hi bhagavān tasyāsi sā tvaṃ mukhē
tatrasthādharapallavāmṛtarasaiḥ puṣṭā kirantī pikī Á

bhaktānāṃ priyapañcamaṃ kimapi, taccakrē kaviḥ śrīnidhiḥ
pañcēmān bhavatīvilāsamahitān ślōkān pikānāmiti Á Á 55 Á Á

Á Á iti śrī muralīpañcāśat samāptā Á Á

